II класста уенлы дәрес
Кече яшьтәге мәктәп балаларының укуга, бе​лем алуга омтылышын ныгытуда, аларның күзә-түчәнлеген арттыруда һәм иҗади фикер йөртү сәләтен үстерүдә уеннар гаять зур әһәмияткә ия. Шуңа күрә дәрестә мин аларга еш мөрәҗәгать итәм. Ә моның өчен мөмкинлекләр җитәрлек. Әйтик, дәреснең аерым этапларында төрле уен элементлары кертергә була. Бу исә укучыга үз белемен күрсәтергә, үзенең сәләтен ачарга булы​ша. Кунак булып килгән Белмәмеш, Буратино, Кар кызы, Зирәк ябалак кебек әкият геройлары белән очрашу да балаларның активлыгын, кызыксынучанлыгын үстерүгә этәргеч ясый. Кайбер дәресләрне сюжетлы уеннарга нигезләнеп үткә​рү – бигрәк тә отышлы чара, һәм ул әйбәт нәти​җә бирә. Бу мәкаләдә мин шундый дәресләрдән берсенең эчтәлегенә тукталам.
Ул IV чиректә туган тел буенча соңгы дәрес буларак үткәрелә. Аның темасы «Җәйге таби​гатькә сәяхәт» дип атала. Бу дәрестә мин укучы​ларда туган як табигатенә мәхәббәт тәрбияләү, табигать турында алган белемнәрен тирәнәйтү максатын куям. Дәрескә кроссворд, шигырьләр, табышмаклар, җырлар, әкият геройларының рә​семнәре алдан ук әзерләп куела һәм анда II класс өчен «Туган тел китабы» кулланыла. Дәрес укы​тучының түбәндәге сүзләре белән башлана:
– Укучылар, без бүген җәйге табигать коча​гына сәяхәт ясарбыз. Ләкин бу гадәти сәяхәт түгел. Мин Урман кызыннан телеграмма алдым. (Укучыларга өрәнге яфрагы рәвешендә ясалган телеграмма күрсәтәм) Анда болай диелгән: «Ка​дерле балалар! Мин беләм: сез җәйне бик ярата​сыз, аны көтәсез. Ләкин бер бәла килеп чыкты: Җәй кызы югалды. Аны тапмасак, җәйнең соңга калуы ихтимал. Җәй кызын табарга булышсагыз иде, балалар». (Бу телеграмманы бер укучыдан укытырга да була)
– Нишлибез, укучылар, булышабызмы? (Җавап бирәләр)
Укытучы сүзен дәвам иттерә:
– Алайса тыңлагыз. Безнең юлыбыз зур ур​ ман аша үтә. (Тактада – төрле агач әсемнәре, ә имән агачы башында – ябалак рәсеме) Ә бу – Зирәк ябалак, урман хуҗасы. Аның со​рауларына җавап таба алсак, ул безгә урманга керергә рөхсәт бирәчәк. Менә ул сораулар (алар тактага язылган):
1.  Урманда нинди агачлар үсә?

2. Бу яфраклар кайсы агачларныкы? (Герба​ рийдагы өрәңге (чаган), имән, карама, юкә, каен яфраклары күрсәтелә)

3. Урманда нинди җәнлекләр яши?

4. Биредә нинди җәнлекләрнең рәсемнәрен күрәсез? (Төрле җәнлекләрнең төсле матур рәсе​мнәре күрсәтелә)

5. Урманда үзеңне ничек тотарга кирәклеген беләсезме?

Балалар бу сорауларга тулы Һәм матур җава​плар бирергә тырышалар. Җаваплар алынгач, укытучы дәресне дәвам иттерә:
– Укучылар, Зирәк ябалак сезгә соңгы шар​тын куя. Имән рәсеме астына кроссворд сызымы эленгән, анда: «Әгәр бу кроссвордны чишсәгез, сез үзегезгә юл күрсәтүче агач исемен укыр​сыз», –дип язылган. Кроссвордны чишү өчен исә иң башта 4 табышмакның җавабын табарга кирәк. Менә ул табышмаклар (укытучы аларны 4 укучыдан укыта):
1. Ул өстенә җәй дә, кыш та

Энәле күлмәк кия.

Шулай да аны әнкәсе:
“Йомшагым”, – дип сөя.
(Керпе.)
2. Дәү генә соры түмгәк

Йоклый кыш буе тәмләп.
(Аю.)
3. Бер агачтан икенчегә
Сикерергә оста ул.
Сызгырса, урман яңгырата,
Чикләвек ярата ул.
(Тиен.)
4. Алгы тәпиләре кыска,
Чабарга ул бик оста.
Соры тунын сала да
Ак тунын кия кышка.
(Куян.)
Һәр табышмакның җавабы табыла, һәм ул сүз кроссвордның тиешле шакмакларына туты​рыла. Барлык сорауларга җавап алынгач, түбән​дәге кроссворд барлыкка килә:

Диагональ буенча анда урнашкан шакмакла​рдагы хәрефләрне укыганда, нинди сүз килеп чыгуы бер укучыдан кычкырып укытыла.
Укытучы: «Бик дөрес, балалар. Безгә юл күр​сәтүче – каен ул». Балалар класс тактасында ясалган шартлы юл буйлап барып, каен агачы (рәсеме) янына килеп чыгалар. Рәсем астын​да – кәгазьдән ясалган яфрак. Аңа бирем языл​ган. Бер укучы шул биремне кычкырып укый: «Зыя Ярмәки сүзләренә язылган «Ак каен» җырын башкарсагыз, алга таба кая барырга кирәк​леген белерсез», – диелгән анда. Укучылар, би​ремдәге җырны башкаргач, укытучы: «Рәхмәт сезгә, балалар! Ә хәзер алга карагыз әле. Ни күрәсез?» – ди. Балалар рәсемдә бер чәчәк тә үсмәгән аланны күрәләр. (Моның өчен тоташтан яшелгә буяп, түгәрәк алан рәсеме ясап куярга була) Ни өчен монда бер чәчәк тә юк? (Балалар​ның җаваплары тыңлана) Укучыларның берәрсе: «Анда яңгыр яумаган, шуңа күрә чәчәкләр үс​мәгән», – дияргә мөмкин. Шундый җавап булса, укытучы игътибарны шуңа юнәлтә: «Әйе, бала​лар. Яңгыр кирәк. Әйдәгез, бергәләп аны чакы​рыйк әле», – ди. Шуннан соң өч укучы Нур Гайсинның «Яңгырлы болыт» шигыренең берәр куп​летын яттан сөйли. (Әлбәттә, бу шигырь алдан ук өй эше итеп бирелә):
Яңгырлы болыт
1. Күпереп тора

Күктә ак болыт.

Кайчан явар икән

Җиргә яңгыр булып.

2. Гүя кемдер безнең
Тәрәзәне чиртте,

Юк, бу – болыт шулай
Җиргә яңгыр сипте.

3.  – Су бирче, болыт, – дип, – 

Тик бер генә йотым, – 

Гөлләр ялыналар, 

Эссе һава йотып.
Ә хәзер, бергәләшеп, яңгыр теләге телик. (Ба​лалар «Яңгыр, яу, яу, яу!» такмагын әйтәләр) Шуннан соң укытучы алан рәсеме өстенә яңгыр болыты рәсемен элеп куя да:
– Балалар, менә яңгыр да ява башлады. Лә​кин чәчәкләр үсеп чыксын өчен бу гына җитми. Урман аланында нинди чәчәкләр һәм гөмбәләр үсә икән? Әйдәгез әле, искә төшерик, – ди.
Укучылар үзләре белгән чәчәк исемнәрен атыйлар (мәсәлән: ромашка, зәңгәр кыңгырау чәчәк, энҗе чәчәк, лилия, миләүшә, мәтрүшкә һ.б.). Аннары алар үзләре белгән гөмбә исем​нәрен искә төшерәләр. (Укытучы гөмбә һәм чә​чәк рәсемнәрен күрсәтә) Балалар берәм-берәм аларның исемнәрен атыйлар, алар белмәгән оч​ракта, укытучы үзе ярдәм итә. Чәчәк һәм гөмбә рәсемнәре яшел алан рәсеме өстенә ябыштыры​ла, ә болыт рәсеме алына.
– Балалар, сез бу аланга бик ярдәм иттегез. Күрегез, никадәрле матурлык! Бу матурлыкны күреп, Җәй кызы да килеп чыгар әле... Юлыбыз​ны дәвам иттерик. (Балалар чәчәкле алан рәсе​менең икенче ягында башына зур кыңгырау чәчә​ген эшләпә итеп кигән кыз бала рәсемен күреп алалар) Менә без Җәй кызын таптык. Тиздән матур җәй үзе дә килеп җитәр. Ә хәзер җәй турында сөйләшик, шигырьләр укыйк, җырлар җырлыйк.
Шәйхи Маннурның «Җәй җыры» шигырен укытучы сәнгатьле итеп укый. (Ул дәреслекнең 167 битендә) Аннары әлеге шигырьнең эчтәлеге буенча әңгәмә үткәрелә.
Аннан соң М. Җәлил сүзләренә язылган «Кү​ке» җыры күмәк башкарыла. (Бу җыр уку елы башында өйрәнелгән иде)
Җәй турында сөйләшүне йомгаклап, 168 бит​тәге рәсем буенча хикәя төзелә. 3–4 укучының хикәясе тыңлана.
Укытучы дәрескә йомгак ясый:
– Безнең сәяхәтебез ахырына якынлашты. Без Җәй кызын таптык. Җәй сезгә рәхмәт әйтә. Ул сезне урман-кырларга, яшел болыннарга чакыра, тәмле җиләкләрен һәм матур чәчәкләрен тәкъдим итә. Сәяхәт барышында сез үзегезнең ни дәрәҗәдә белемле булуыгызны күрсәттегез. Җәй сездән канәгать. Рәхмәт, укучылар!
Дәрес балаларга кәгазьдән ясалган җиләк, чәчәк рәсемнәре бүләк итү белән тәмамлана.
